
Opvoeding deur die Vader
Liturgie

Votum en Groetseën

Ps  68:1,9 

Geloofsbelydenis

Wet

Ps 27:4,6 (2001 – Spies)

Gebed

Ps 112:1,2,3 (2001)

Skriflesing en prediking

Gebed

Liefdegawe

Ps 118:1,7,14

Seëngroet

Skets

Teks: Hebreërs 12:11
In die preekreeks oor die Onse Vader het ons gehoor dat ons ŉ Vader in die hemel het wat vir ons sorg met alles wat ons nodig het.  Een ding wat ŉ Vader ook doen vir sy kinders wat Hy liefhet, is om hulle op te voed.  Goeie opvoeding gaan met tugtiging gepaard.  

Tugtiging is nie lekker nie
Tugtiging is nie lekker nie. ŉ Pak slae is baie seer.  Daarom dat vs. 11 sê dat tug op daardie oomblik nie na iets lyk om oor bly te wees nie.  Vir die ouer wat die tugtiging gee, is dit ook nie lekker nie.  Tugtiging is egter liefde.

So beleef ons baiekeer dinge wat trane veroorsaak in die lewe: siekte, dood, seerkry, teleurstelling, noem maar op.  Wat het jy al beleef wat jou baie seergemaak het, of tans nog seermaak?

Die waarde van tugtiging
Die 1983-Vertaling sê in vs. 11 dat tugtiging ŉ mens vorm. Die 1953-Vertaling sê dat dit ŉ mens oefen.  Dit is ŉ feit dat tye van swaarkry en seer ŉ mens meer in die geloof oefen.  Jy bid meer.  Jy lees meer intens Bybel. Jy fokus meer op God.  

Die resultaat van lyde
Ons moet leer om nie kort termyn te dink nie, maar lang termyn.  Op kort termyn in termyn is dit sleg.  Op die lang termyn bind dit ons in ŉ hegter verhouding met God.  Leer daarom om langtermyn te kyk as sy seerkry of swaarkry.  Jy kry daardeur die vrede van ŉ goeie verhouding met die Here.
Preek
Geliefdes in ons Here Jesus Christus

Almal van ons het al seergekry in hierdie lewe.  Elkeen van ons se seer verskil, maar in ons seer is daar een ding wat ons almal met mekaar gemeen het.  Dit is dat ons so maklik vra: “Hoekom?”
· Hoekom moet ŉ geliefde van my sterf?

· Hoekom moet ŉ ongeneeslike siekte my tref?

· Hoekom moet ek my werk verloor?

· Hoekom moet ek in sulke groot konflik met mense verkeer wat eintlik naby my moet wees?

· Hoekom moet ek finansieel baie swaar trek?

· Hoekom moet dinge in my lewe (net as dit lyk of dit begin uitwerk) weer inmekaartuimel en moet ek met moeite weer van voor af begin?

Hierdie is vrae wat ons vra.  Die Bybel gee vir ons verskillende antwoorde op hierdie tipe vrae.  In hierdie preek gaan ons kyk na een van die antwoorde wat die Bybel vir ons op hierdie vrae gee.

Gemeente, iets wat ek lidmate al meermale hoor sê het wanneer groot seerkry hulle getref het, is: 
“Ek weet nie waarom die Here my so straf nie.”
Ja, dit is so – soms ervaar ons die seer en lyding wat ons in hierdie lewe tref as straf.  En straf is nooit lekker nie.

· Dit is nie lekker om ŉ pak slae te kry nie.

· Dit is nie lekker om ŉ baie groot verkeersboete te kry nie.

Hebreërs 12:11 is reg. Daar staan: “Wanneer ons getug word, lyk die tug op daardie oomblik nie na iets om oor bly te wees nie, maar om oor te huil.. ....”
Dit is nie lekker om getug te word nie. Jy voel asof jy daaroor wil en kan huil(!) ... ... veral wanneer jy voel dat jy dit nie verdien nie, wanneer dit vir jou voel asof jy onskuldig gestraf word nie.

Kyk bietjie mooi wat is die onderliggende redenering wanneer ons sê: “Ek weet nie waarom die Here my so straf nie.”  

· Dit is asof ek sê: “Ek het niks verkeerds gedoen nie. Waarom straf die Here my so met hierdie lyde wat my tref?”  
· Ons kan dit amper nog verder vat.  Dit is asof ons sê: “Ek het niks verkeerds gedoen nie.  Inteendeel, ek dien die Here na die beste van my vermoë.  Ek weet nie hoekom Hy my so straf nie?”

In die verse wat ons uit Hebreërs 12 saamgelees het, word die woord tug baie gebruik.  Die woorde tug en straf is vir ons sinoniem, dit beteken vir ons dieselfde.  Dit beteken dat jy iemand laat ly vir iets wat hy verkeerd gedoen het.  Die persoon wat getug of gestraf word, word deur die seerkry wat hy ervaar, geleer om nie weer so ŉ verkeerde ding te doen nie.
Kyk nou wat gebeur wanneer ons op hierdie manier na Hebreërs 12:11 kyk.  As daar staan dat die Here ons tug, dan dink ons dat ons gestraf word vir iets wat ons verkeerd gedoen het. En so baie kere voel dit dan vir ons asof die Here ons verniet straf as ons swaarkry of seerkry.  Ons voel nie dat ons iets gedoen het om hierdie straf te verdien nie.  
· Dan raak ons opstandig.  
· Dan raak ons kwaad.  

· Of ons raak moedeloos – wat kan ek doen om nie so deur die Here gestraf te word nie!
Gemeente, om te sê dat seerkry en swaarkry altyd die straf van die Here op ons is as ons verkeerd doen, is nie waar nie.  
· Ja, soms is swaarkry en seerkry die straf van die Here op ons verkeerde optrede.  Maar dan bring ons dit oor onsself. 

· Dink hier maar aan iemand wat inbreek en steel en gevang word.  Hy gaan sit in die tronk.  Dit is sy eie skuld.  

· Óf dink aan iemand wat losbandig verkeer en weens dwelmspuitnaalde of prostitusie VIGS optel.  
In ŉ sekere sin kan ons sê die seerkry en swaarkry wat hierdie mense ervaar, is straf op hulle verkeerde dade.

· Maar seerkry en swaarkry is nie altyd straf omdat ons verkeerd gedoen het nie.  Ons kan nie sê dat iemand wat VIGS weens ŉ bloedoortapping gekry het, deur die Here gestraf word nie.  Swaarkry en seerkry is nie altyd die straf vir dinge wat ons verkeerd doen nie.   

En dit is wat Hebreërs 12:11 ons eintlik leer.  Die woordjie wat ons in Hebreërs 12 met tug vertaal, is in die oorspronklike taal ŉ baie interessante woord.  Die woord word meestal in die konteks van kinders grootmaak gebruik.  Ons kan daarom die woordjie ook met opvoeding of dissiplinering vertaal.  
Dit is wat die 1983-Vertaling probeer bereik het deur vers 7 soos volg te vertaal: “Verdra die tug as opvoeding, want God behandel julle as sy kinders.”
Geliefdes, wanneer ons besef dat die tug in Hebreërs 12 eintlik die betekenis het van opvoeding en dissiplinering, dan kry ons kernvers ŉ ander kleur.  Kom ek vertaal dit meer duidelik.  Dan sê vers 11: “Wanneer ons opgevoed of gedissiplineer word, voel dit nie op daardie oomblik na iets om oor bly te wees nie, maar eerder om oor te huil.” ... ... 
... ... ...
Opvoeding of dissiplinering is nie altyd lekker nie.  Soms wil ons in die opvoedingsproses huil.  Ons voel nie bly daaroor nie.  

Tog hou opvoeding of dissiplinering vir ons groot waarde in.
Kom ek gebruik twee voorbeelde om dit te verduidelik.
· Voorbeeld 1: Om te leer vir ŉ eksamen is nie lekker nie.  Dit is ure en ure se sit agter ŉ lessenaar.  Daar is memoriseerwerk wat gedoen moet word. Daar is moeilike dinge wat verstaan moet word.  Daar is die spanning van die eksamen.  Al hierdie dinge maak dat ŉ mens soms in trane wil uitbars.  Die vraag kan gevra word: Maar waarom moet ek so gestraf word om vir hierdie eksamen te leer?
Die antwoord op hierdie vraag is eintlik vanselfsprekend.  Deur te leer en die moeilike dinge te begin verstaan, doen jy sekere kennis op, of leer jy sekere vaardighede aan.  Al is die eksamen lank al verby, kan daardie vaardighede wat jy aangeleer het, jou eendag dalk ŉ beter werk en beter salaris gee.
· Voorbeeld 2: ŉ Pa kan sy tienerseun aansê om op ŉ Saterdag in die tuin te skoffel.  Let op – hierdie skoffel hoef nie die straf te wees vir iets wat verkeerd gedoen is nie!  Dit is nie dat die seun oortree het en nou in die tuin moet skoffel nie.  Nee, die pa het bloot die seun die opdrag gegee om op die spesifieke Saterdag tuinwerk te doen.
Terwyl die seun daar besig is, kan hy voel of hy wil huil.  Sy maats is dalk by iemand anders se swembad besig om te kuier.  Hy wil by hulle wees en nie hier in die tuin nie.  Hy kan die vraag vra:  Maar hoekom straf my pa my om hier in die tuin te werk?


Wat is die waarde daarvan vir die seun om in die tuin te werk?
Die pa wil sy seun dalk leer dat alles in die lewe nie speletjies is nie.  Soms moet ons hard werk en slegte dinge doen om iets te kan bereik.  Dalk leer die pa sy seun dat elkeen ŉ taak en verantwoordelikheid in die huis het.  Dalk leer die pa sy seun dat sukses nie vanself kom nie en alleen deur harde werk bereik kan word.

Hierdie is lewensvaardighede wat die kind nie nou noodwendig gaan gebruik nie.  Maar eendag in sy lewe, sal hy die waarde daarvan besef.  Hy sal dalk groter deursettingsvermoë in moeilike take later in sy lewe hê as sy maats wat nie geleer het om slegte werk te doen nie.

Gemeente, hierdie voorbeelde is nie volmaak nie, maar let op die beginsel wat deur hulle duidelik word.  
· Vir die hier en die nou is opvoeding en dissipline (tug) nie lekker nie.  Dinge gebeur soms in die hier en die nou wat vir ons so sleg is (studie of tuinwerk) dat ons wil huil.  
Vir die hier en die nou wil ons huil.

· Maar op die lang termyn – wat gebeur op die lang termyn?  Die studie of tuinwerk hou vir ons op die lang termyn groot voordele in.  Ek kry weens my studie dalk ŉ beter werk as wat ek sou gehad het, of die harde tuinwerk in my jeug het my geleer om hard te werk en verantwoordelikheid te vat vir wat aan my toevertrou is. Dit het my geleer: sukses kom nie vanself nie, maar vereis harde en toegewyde werk!
Waar ons op die kort termyn wil huil, op die lang termyn gee daardie opvoeding en dissipline ons vrede en geluk.

Dit is interessant dat die Hebreërskrywer reeds in Hebreërs 12:2 hierdie beginsel in Jesus se lewe uitgewys het.  Daar staan: “Ter wille van die vreugde wat vir Hom in die vooruitsig was, het Hy die kruis verduur sonder om vir die skande daarvan terug te deins, en nou sit Hy aan die regterkant van die troon van God.”
· Op die kort termyn was daar vir Jesus trane.  Die kruisdood wat vir Hom voorgelê het, moes vir Hom verskriklik gewees het.  Ons weet dat dit vir Hom so swaar was dat Hy daar in Getsemané  bloed gesweet het.
· Tog, op die lang termyn, verby die trane van die kort termyn, was daar vreugde en blydskap.  Hy sou as oorwinnaar aan die regterhand van sy Vader sit en almal wat sy Vader aan Hom toevertrou het (almal wat in Hom glo – ook ek en jy) in ŉ nuwe verhouding met die Vader gestel het. ... ... ... ... ...
Geliefdes, wat kan ons dus sê is die waarde 

of resultaat van die lyding 

wat ons in hierdie lewe kan beleef?
Voorwaar, 
· om ŉ geliefde aan die dood af te staan,

· om ŉ ongeneeslike siekte te moet dra,

· om jou werk te verloor,

· om in konflik met mense te verkeer wat eintlik naby aan jou moet wees,

· om finansieel swaar te trek,

· om weer van voor te moet begin,

al hierdie dinge is nie lekker nie.  Op die kort termyn voel dit asof ons kan huil en ons dit kan uitskreeu.  Dalk huil jy dalk regtig en skreeu jy dit dalk regtig uit.

Tog moet ons nie teen die kort termyn huil vaskyk nie.  Die 1983-Vertaling van Hebreërs 12:11 sê dat hierdie tugtiging (dissiplinering/opvoeding) wat die Here op ons pad bring ons vorm.  Die 1953-Vertaling sê dat dit ons oefen.
Hoe vorm dit ons?  Hoe oefen hierdie swaarkry ons?

Kom ons wees eerlik – swaarkry het ŉ manier om ons meer ons afhanklikheid van die Here te laat besef.  Dit oefen ons in ons geloof!
· In tye van nood bid ons meer.  
· Ons lees meer Bybel. 
· Ons is meer ingestel om kontak met die Here te hê as in tye wat dit goed gaan.

· Ons moet noodwendig meer op die Here vertrou as in tye wat dit met ons goed gaan.

· In tye van nood wil ons nie net die Here met ŉ vrolike hart loof en prys nie.  Ons wil ook ons sonde en ons skulde met swaar harte bely.  Ons wil stil word voor God. Ons wil werk aan ons verhouding met God.  

· Op ŉ ander manier gesê:  in tye van nood is ons meer daarom ingestel om te sorg dat ons saak met die Here reg is as in ander tye.

Let daarom die waarde daarvan op as die Here ons met swaarkry en seerkry dissiplineer.  Hy is besig om ons te vorm om in sy heiligheid te deel – so staan dit in vers 10.  Hy is besig om ons te oefen, om voortdurend in ŉ lewende verhouding met Hom te staan.
En wat is die langtermyn resultaat daarvan om geoefen te word, om gevorm te word om in ŉ lewende verhouding met die Here te staan?

Die laaste deel van ons kernvers gee vir ons die antwoord: “...  Later lewer dit egter vir die wat daardeur gevorm is, ŉ goeie vrug: vrede omdat hulle gehoorsaam is aan die wil van God!” 

Broers en Susters, wat kan beter wees as om voortdurende innerlike vrede te hê.  Ja, 
· al raas en rumoer, al druis die wêreld rondom ons, 
· al is die wêreld op sy kop gekeer 
· en verstaan ons nie meer die wêreld rondom ons nie 
– om ten spyte van al hierdie dinge innerlike vrede te hê. Innerlike vrede omdat jy weet jy staan in ŉ lewende verhouding met God.  Hy is naby jou en sal jou nooit los nie.  Wat kan beter as dit wees!
Aanmoediging

Daarom, wanneer swaarkry en seerkry jou tref.  Moenie altyd dink die Here is kwaad vir jou en Hy straf jou nie.  Ja, gaan maak seker dat jy nie oortree het nie.  Maar aanvaar God se tugtiging as dissiplinering.
God dissiplineer jou - nie omdat Hy vir jou kwaad is en jou in woede straf nie.  Nee, jou hemelse Vader is besig om jou te oefen en te vorm.

Geliefde, wanneer ons in ons seerkry en swaarkry besef dat ons ŉ hemelse Vader het wat vir ons sorg, dan kry ons seer en swaar ook ŉ ander kleur.  Dan weet ons ons Vader is besig om met ons te werk.  
· Hy dissiplineer ons sodat ons naby Hom sal bly.  
· Hy voed ons op om nie ons eie paaie te loop nie, maar naby Hom te leef.
Daarom, al wil jy nou huil oor die seer, moenie teen die seer hier by jou vaskyk nie.  Kyk op en sien die langtermyn resultaat van God se liefdevolle dissiplinering.  Dan kry jy te midde van jou seer innerlike vrede, omdat jy weet alles gebeur ten goede.  Jy het ŉ Vader wat jou liefhet en jou nooit bo jou kragte beproef nie.  En beproef Hy jou is dit omdat Hy jou liefhet en wil sorg dat jy so naby Hom leef as wat jy kan....
Kom gebruik volgende week Nagmaal om weer bevestiging te ontvang dat jy regtig ŉ kind van God is.
AMEN

